
PANEL RHIANTU CORFFORAETHOL 
 

Cofnodion y cyfarfod a gynhaliwyd ar 6 Mawrth 2017 

 
YN BRESENNOL:   
 

Dr Caroline Turner (Prif Weithredwr Cynorthwyol a Chyfarwyddwr Statudol 
Dynodedig y Gwasanaethau Cymdeithasol) (Yn y Gadair) 
 
Y Cynghorydd K P Hughes (Aelod Portffolio Addysg), 
Y Cynghorydd Dylan Rees (Pwyllgor Sgriwtini Partneriaeth ac Adfywio), 
Mr Douglas Watson (Cadeirydd Cymdeithas Gofalwyr Maeth Ynys Môn), 
Mr Llyr Bryn Roberts (Pennaeth Dros Dro y Gwasanaethau Plant), 
Alex Kaitell (Prif Swyddog Gweithredu Dros Dro), 
Dawn Owen (Rheolwr Tîm Lleoli Plant), 
Mr. Huw Owen (Rheolwr Tîm PDG), 
Heulwen Owen (Swyddog Cyswllt Addysg PDG), 
Llinos Edwards (Nyrs PDG - BIPBC), 
Enid Christie (Uwch Reolwr – Adran Addysg), 
Liz Fletcher (Bwrdd Iechyd Prifysgol Betsi Cadwaladr), 
Mairwen Hughes (Swyddog Pwyllgor). 

  

YMDDIHEURIADAU: Dr Gwynne Jones (Prif Weithredwr) (Cadeirydd y Panel Rhiantu Corfforaethol), 
Y Cynghorydd Aled Morris Jones (Aelod Portffolio Tai a Gwasanaethau 
Cymdeithasol), 
Y Cynghorydd Ann Griffith (Pwyllgor Sgriwtini Corfforaethol), 
Dr Einir Thomas (Swyddog Addysg - ADY). 
 

HEFYD YN 
BRESENNOL:  

Y Cynghorydd Ieuan Williams (Arweinydd y Cyngor) 

  

 

1 DATGANIAD O DDIDDORDEB 
 
Ni dderbyniwyd unrhyw ddatganiad o ddiddordeb. 
 

2 COFNODION CYFARFOD 5 RHAGFYR 2016 
 
Cyflwynwyd cofnodion cyfarfod diwethaf y Panel Rhiantu Corfforaethol a gynhaliwyd ar 5 Rhagfyr 
2016 a chadarnhawyd eu bod yn gywir. 
 

3 MATERION YN CODI  
 

 Plant ar Goll o Ofal 
 

Cyflwynwyd – adroddiad gan y Prif Swyddog Gweithredu Dros Dro yn amlinellu manylion plant 
sy’n derbyn gofal yn Ynys Môn sydd wedi bod ar goll o ofal.  
 
Adroddodd y Prif Swyddog Gweithredu Dros Dro mai’r cyfrifoldeb rhiantu corfforaethol 
allweddol yw sicrhau bod plant sy’n derbyn gofal gan yr Awdurdod Lleol yn cael eu diogelu’n 
ddigonol a bod eu lles yn cael ei hyrwyddo. Mae’r Protocol Cymru Gyfan ar gyfer Plant sydd ar 
Goll yn darparu ymateb amlasiantaethol clir ar gyfer plant sydd ar goll o ofal (roedd copi o’r 
protocol ynghlwm i’r adroddiad). Dywedodd bod cyfrifoldeb statudol ar y Gwasanaethau Plant, 
yr Heddlu ac asiantaethau eraill i ddiogelu plant gan gynnwys plant sydd ar goll o ofal. Yn ôl y 
data a dderbyniwyd gan Heddlu Gogledd Cymru rhwng Chwefror 2016 a Chwefror 2017, aeth 7 
plentyn/person ifanc yn derbyn gofal, a oedd yn byw yn Ynys Môn, ar goll ond dim ond 3 oedd 
yn derbyn gofal gan Wasanaethau Plant Ynys Môn. Comisiynwyd Barnardo’s, fel sefydliad 
gwirfoddol annibynnol, i gwblhau’r holl gyfweliadau dychwelyd adref ar draws Gogledd Cymru 
gan gynnwys ar gyfer Plant/Pobl Ifanc Ynys Môn. Fodd bynnag, oherwydd bod y cyllid yn dod i 
ben ddiwedd Mawrth 2017 bydd rhaid i’r gweithwyr cymdeithasol plant fod yn gyfrifol am gynnal 

y cyfweliadau/ymweliadau ac efallai y bydd goblygiadau i hynny gan fod plant/pobl ifanc yn fwy 
parod i siarad a rhannu gwybodaeth gyda pherson annibynnol yn hytrach na gweithiwr 
cymdeithasol. Yn ychwanegol, dywedodd bod angen adolygu’r system gofnodi electronig fel ei 
fod yn cofnodi manylion plant/pobl ifanc sydd ar goll. Nododd y dylid briffio Cyfarwyddwr 
Strategol Dynodedig y Gwasanaethau Cymdeithasol yn rheolaidd am blant sydd ar goll o ofal. 

 
Awgrymodd y Swyddog y gallai’r Panel Rhiantu Corfforaethol, ymhen 12 mis, edrych ymhellach 
ar yr ymateb a’r adnoddau y mae’r Adran Gwasanaethau Cymdeithasol eu hangen mewn 
perthynas â’r materion a godwyd yn yr adroddiad. 
 
Cytunwyd i nodi’r adroddiad. 
 
GWEITHREDU : Cyflwyno adroddiad diweddaru ymhen 12 mis. 
 

 Grŵp Sirol ar gyfer Tracio Cynnydd Plant mewn Gofal 
 

Dywedodd y Swyddog Addysg PDG y cynhaliwyd y Panel Tracio cyntaf ar 9 Chwefror 2017 a 
thrafodwyd nifer fechan o ddisgyblion sydd ag anghenion addysgol dwys. Cytunwyd bod angen 
trafod anghenion pob plentyn/person ifanc mewn gofal yn unigol. Dywedodd mai’r bwriad yw 
dechrau gyda’r plant mewn ysgolion uwchradd a gwahodd cynrychiolydd o bob un o’r 5 Ysgol 
Uwchradd ar yr Ynys i fod yn bresennol. Bydd trafodaethau yn canolbwyntio ar anghenion 
addysgol y plentyn/person ifanc gan ystyried a oes angen trefnu adnoddau ychwanegol er 
mwyn cefnogi’r plant hyn. Dywedodd y Swyddog Addysg PDG ei bod wedi ymgorffori’r mater 
hwn yn ei hadroddiad o dan eitem 6 ar y rhaglen. 
 
PENDERFYNWYD nodi’r wybodaeth. 
 
GWEITHREDU : Adroddiad diweddaru i’w gyflwyno i’r Panel Rhiantu Corfforaethol maes 
o law. 
 

 Trefniadau Gadael Gofal 
 
Dywedodd Pennaeth Dros Dro y Gwasanaethau Plant mai un elfen o’r Cynllun Gwella 
Gwasanaeth yw datblygu gwasanaethau ar gyfer plant sy’n gadael gofal. Datblygwyd y prosiect 
hwn yn ystod y 12 mis diwethaf mewn ymateb i argymhellion Adroddiad Arolygiad AGGCC yn 
2014 er mwyn rhoi sylw i faterion yn ymwneud â phobl sy’n gadael trefniadau gofal. Rhoes 
ddiweddariad i’r Panel ar gynnydd y cynllun ar gyfer pobl ifanc sydd angen/sy’n gymwys i 
dderbyn gwasanaeth ôl-ofal. Gofynnwyd i’r bobl ifanc hyn am adborth ar sut y gellir gwella 
trefniadau gadael gofal ond ni chafwyd fawr o ymateb i’r cynllun. Gwnaethpwyd gwaith gyda’r 
Gwasanaethau Tai i ddatblygu Protocol Ôl-Ofal ar y Cyd ar gyfer darparu cefnogaeth yn 
ymwneud â llety i bobl ifanc sy’n gadael gofal. Yn ychwanegol, dywedodd bod angen gwneud 
mwy o waith mewn perthynas â’r prosiect Llety wedi’i gefnogi. 
 
Dywedodd y Swyddog y cynhaliwyd trafodaethau ag Adran Adnoddau Dynol Bwrdd Iechyd 
Prifysgol Betsi Cadwaladr mewn perthynas â llwybrau profiad gwaith ar gyfer pobl ifanc mewn 
gofal ac sydd wedi gadael gofal. Mae’r Comisiynydd Plant wedi amlygu’r angen i ddarparu 
cyfleoedd profiad gwaith a phrentisiaethau ar gyfer pobl ifanc mewn gofal ac sy’n gadael gofal. 
Nodwyd y bydd y Comisiynydd Plant yn ymweld â’r Awdurdod ddiwedd mis Mawrth. 
 
Holwyd faint o bobl ifanc sydd wedi ymuno â’r cynllun ‘Pan Rwyf yn Barod’. Dywedodd y Prif 
Swyddog Gweithredu Dros Dro bod 3 pherson ifanc wedi ymuno â’r cynllun ‘Pan Rwyf yn 
Barod’ a disgwylir y bydd yr Awdurdod yn gallu cefnogi a rhoi arweiniad gan fod y grŵp mor 
fach. Dywedodd bod angen cyflwyno adroddiad diweddaru ar y cynllun ynghyd â’r 
ddarpariaeth gadael gofal ar gyfer plant sy’n derbyn gofal i’r Panel Rhiantu 
Corfforaethol. Dywedodd Pennaeth Dros Dro y Gwasanaethau Plant y byddai’n fanteisiol i’r 
Panel Rhiantu Corfforaethol dderbyn gwybodaeth am ganlyniadau arholiadau ac ymhle mae 
pobl ifanc mewn gofal wedi penderfynu parhau â’u haddysg. 

Dywedodd y Nyrs PDG fod angen i Iechyd fod yn rhan o’r Cynllun Gwella Gwasanaeth ac y 
byddai’n trafod y mater gyda’r Prif Swyddog Gweithredu Dros Dro a Liz Fletcher o Fwrdd 
Iechyd Prifysgol Betsi Cadwaladr maes o law. 
 
PENDERFYNWYD nodi’r wybodaeth. 
 
GWEITHREDU : Cyflwyno adroddiad yng nghyfarfod nesaf y Panel fel y nodwyd uchod.  
 

 Darpariaeth Iechyd Meddwl ar gyfer Plant y Gofelir Amdanynt 
 
Dywedodd y Nyrs PDG fod y Panel, yn ei gyfarfod diwethaf, wedi gofyn am flaenoriaethu 
adolygiad rhanbarthol o effeithiolrwydd y Llwybr Iechyd Meddwl Plant sy’n Derbyn Gofal, yn 
ogystal ag amseriad yr asesiad iechyd meddwl ar gyfer plant sy’n derbyn gofal pan fyddant yn 
dod i mewn i’r system ofal. Nododd, yn dilyn trafodaethau gyda Phrif Swyddog Gweithredu Dros 
Dro Cyngor Ynys Môn, y cytunwyd y dylid trafod y mater gyda’r awdurdod cyfagos, sef Cyngor 
Gwynedd. Hyd yma, ni chynhaliwyd cyfarfod gyda chynrychiolwyr y ddau awdurdod. Roedd yn 
ystyried y byddai modd trafod y mater drwy CAMHS er mwyn sicrhau bod plant sy’n derbyn 
gofal yn derbyn gwasanaeth iechyd meddwl digonol a dywedodd y byddai’n trafod y camau 
nesaf mewn perthynas â’r mater hwn gyda Liz Fletcher (Bwrdd Iechyd Prifysgolion Betsi 
Cadwaladr). 
 
Cytunwyd i drafod y mater yng nghyfarfod nesaf y Panel Rhiantu Corfforaethol yn dilyn 
trafodaethau â’r Bwrdd Iechyd. 
 
GWEITHREDU : Fel y nodwyd uchod. 
 

4 GWASANAETH EIRIOLAETH TROS GYNNAL  
 
Cytunwyd i drafod yr eitem hon yng nghyfarfod nesaf y Panel Rhiantu Corfforaeth gan nad 
oedd cynrychiolwyr y Gwasanaeth Eiriolaeth Tros Gynnal yn gallu bod yn bresennol yn y 
cyfarfod. 
 
Gofynnodd y Cadeirydd i’r adroddiad gynnwys gwybodaeth am nifer y defnyddwyr gwasanaeth sydd 
angen gwasanaeth yn y Gymraeg. 
 

5 ADRODDIAD Y SWYDDOG ADOLYGU ANNIBYNNOL 
 
Cyflwynwyd, er ystyriaeth gan y Panel, adroddiad y Swyddog Adolygu Annibynnol ar gyfer Chwarter 
3 2016/17.  Roedd yr adroddiad yn rhoi data meintiol mewn perthynas â nifer y plant oedd yn derbyn 
gofal; eu statws cyfreithiol; nifer a natur y lleoliadau a wnaed; ymweliadau statudol a gynhaliwyd; 
perfformiad y SAA yn erbyn dangosyddion perfformiad allweddol a llwyth achosion y SAA. 
 
Gan nad oedd y Swyddog Adolygu Annibynnol yn bresennol adroddodd y Cadeirydd ar y prif 
ystyriaethau canlynol :- 
 

 Ar ddiwedd chwarter 2 roedd cyfanswm o 135 o blant a phobl ifanc yn cael eu lletya gan CSYM 
ond erbyn chwarter 3 roedd y ffigwr hwn wedi codi i 136, sef cynnydd o un. 

 Fel y dywedwyd eisoes yn yr adroddiadau chwarterol, bu cynnydd graddol yn nifer y plant a’r 
bobl ifanc sy’n ‘derbyn gofal’ ers Ch1; yn 2014/15 y ffigwr oedd 78. Mae hyn yn dangos y bu 
cynnydd sylweddol yn y niferoedd a letyir gan Gyngor Sir Ynys Môn ers chwarter cyntaf 2014 
fel y darluniwr yn graff A (iii); 

 O ran statws cyfreithiol, bu cynnydd bychan yn nifer y plant a phobl ifanc sy’n destun 
Gorchmynion Gofal Llawn i’r Awdurdod ac yn yr un modd mae gostyngiad bychan yn nifer y 
plant a’r bobl ifanc sy’n cael eu lletya gyda chaniatâd rhieni o dan Adran 75 Deddf 
Gwasanaethau Cymdeithasol a Llesiant (Cymru) 2014. 

 Diogelu yw’r prif reswm dros letya gan Gyngor Sir Ynys Môn fel y darlunnir yn graff C; 

 Mae graff D (i) yn dangos grwpiau oedran y plant a’r bobl ifanc sy’n derbyn gofal gan Gyngor 
Sir Ynys Môn ar hyn o bryd gyda 36 o blant yn y grŵp oedran 0 i 4 mlwydd oed sy’n gynnydd 
o’r 31 yn Ch1 a 35 yn Ch2; 42 o blant yn grŵp oedran 5 i 10 mlwydd oed, sy’n gynnydd o’r 37 
yn Ch1 a Ch2; 41 o blant a phobl ifanc yn grŵp oedran 11 i 16 mlwydd oed sy’n gynnydd o’r 39 

yn Ch1 a 44 yn Ch2; 17 o bobl ifanc yn y grŵp oedran 16+, sy’n uwch na’r 14 yn Ch1 a 16 yn 
Ch2, gyda chynnydd pellach i 17 yn Ch2; 

 Lletyir plant a phobl ifanc o Ynys Môn mewn amrywiaeth o leoliadau gwahanol fel yr amlygwyd 
yn yr adroddiad yn E (i) gyda chynnydd yn nifer y plant a’r bobl ifanc sy’n cael eu lleoli gartref 
gyda’i rhiant/rhieni o dan Reoliad 38 tra bod asesiad rhieni yn parhau ‘yn y gymuned’. Bu 
cynnydd yn nifer y plant a’r bobl ifanc a leolwyd mewn Unedau Preswyl tu allan i’r Sir ers y 
chwarter olaf oherwydd barnwyd bod eu hymddygiad yn broblemus. Lleolir nifer fawr o blant a 
phobl ifanc Ynys Môn gyda’u teuluoedd neu ffrindiau. 

 Bu cynnydd yn nifer yr adolygiadau PDG a gynhaliwyd o fewn y cyfnod o 85.96% i 92.94%. 
Cynhaliwyd 84 adolygiad PDG yn Chwarter 3 ac roedd 62 o’r adolygiadau hyn yn y sir a 22 yn 
all sirol. Roedd y Panel yn dymuno diolch i’r Swyddogion am eu gwaith i gynyddu’r 
adolygiadau PDG a gobeithiwyd y byddai cynnydd pellach yn cael ei adrodd yn Chwarter 
4; 

 Gwelwyd tuedd yn nifer y plant a phobl ifanc sy’n cael eu lleoli gyda ‘chyfeillion a theulu’ o dan 
Reoliad 38. Mae’r canlyniad llawer gwell yn y tymor byr a’r tymor hir na phe baent yn cael eu 
lleoli gyda gofalwyr maeth neu mewn unedau preswyl a’r tu allan i’r sir. Mae 16 o bobl ifanc sy’n 
destun Gorchymyn Gofal yn cael eu lleoli gartref gyda’u rhiant/rhieni o dan y drefn ‘Lleoli gyda 
Rhieni’. Fodd bynnag, mae nifer fechan wedi eu lleoli gyda’u rhiant/rhieni gan y Llys o dan 
Reoliad 38(6) ac felly parheir i asesu’r teulu yn y gymuned. 

 Mae baich achosion y SAA yn parhau i fod yn uchel iawn. Mae cymorth ar gael, yn arbennig 
gydag adolygiadau PDG tu allan i’r sir. Penodwyd Swyddog Adolygu a Diogelu Annibynnol ym 
mis Hydref, ond gadawodd yr unigolyn i ymgymryd â swydd arall ddiwedd mis Tachwedd 2016; 
bydd angen hysbysebu’r swydd hon unwaith eto. 

 Tynnwyd sylw at y ffaith nad oes cefnogaeth weinyddol reolaidd a chyson ar gael ac mae hyn 
yn golygu nad yw’r cofnodion ar gael i’r Llys nac i’r teuluoedd mewn modd amserol. Dywedodd 
y Cadeirydd bod y swydd gefnogaeth weinyddol wedi ei chymeradwyo erbyn hyn a bydd 
camau’n cael eu cymryd i benodi i’r swydd maes o law; 

 Bydd materion sy’n achosi pryder a nodwyd yn y cyfarfod diwethaf, fel y nodwyd ar Dudalen 7 
(ix) yr adroddiad, yn cael eu monitro’n barhaus a bydd unrhyw bryderon yn cael eu rhannu â’r 
rheolwr tîm. Gofynnodd y Panel am adroddiad diweddaru yn manylu ar y meysydd fydd 
yn cael eu monitro fel y nodwyd ar Dudalen 7 (ix) yng nghyfarfod nesaf y Panel Rhiantu 
Corfforaethol. 

 
Adroddodd y Prif Reolwr Gweithredu Dros Dro nad yw’r adroddiad yn rhoi gwybodaeth am faint o 
blant sy’n destun Gorchmynion Gofal a Gorchmynion Gofal Dros Dro. Fodd bynnag, nododd fod 
materion Cenedlaethol yn ymwneud â’r agwedd neu’r farn sy’n bodoli mewn perthynas â ‘Phlant sy’n 
Derbyn Gofal’, sef a yw hynny’n ddefnydd priodol o lety gwirfoddol ac y dylai awdurdodau lleol 
ddechrau achosion Llys yn gynt i dderbyn cyfrifoldebau rhiant ar gyfer y grŵp hwnnw o bobl ifanc. 
 
Ystyriodd y Panel yr wybodaeth a gyflwynwyd a chodwyd y materion canlynol :- 
 

 Gofynnodd y Panel am eglurhad am nifer y plant/pobl ifanc ar y gofrestr ‘mewn risg’ o’i gymharu 
â phlant/pobl ifanc mewn gofal ac a ddylai’r wybodaeth hon fod yn rhan o gylch gorchwyl 
adroddiad y Swyddog Adolygu Annibynnol. Hysbyswyd y Panel mai cyfrifoldeb y Swyddog 
Adolygu Annibynnol a’r Panel Rhiantu Corfforaethol yw delio â phlant/pobl ifanc mewn gofal. 
Trafodir plant/pobl ifanc sydd ar y gofrestr ‘mewn peryg’ yn y Bwrdd Diogelu Gwynedd ac Ynys 
Môn ynghyd â’r Bwrdd Rhanbarthol. Gan fod yr awdurdod wedi cytuno i fuddsoddi adnoddau yn 
y Tîm Trothwy Gofal awgrymwyd fod y Panel yn derbyn gwybodaeth am waith y Tîm Trothwy 
Gofal wedi iddo gael ei sefydlu. Dywedodd y Prif Reolwr Gweithredu Dros Dro y byddai’n 
ddefnyddiol derbyn gwybodaeth yn adroddiad y Swyddog Adolygu Annibynnol mewn perthynas 
â manylion y plant/pobl ifanc sydd wedi gadael gofal h.y. boed hynny drwy gael eu mabwysiadu 
neu fynd i fyw gyda theuluoedd; 

 Gofynnodd y Panel am gael ymgorffori yn adroddiad Ch4 y Swyddog Adolygu Annibynnol i 
gyfarfod nesaf y Panel Rhiantu Corfforaethol, fanylion y plant a’r bobl ifanc sydd angen asesu 
eu statws cyfreithiol a niferoedd/ystadegau am deuluoedd sydd angen cefnogaeth ddwys; 

 Gofynnodd y Panel am gadarnhad bod adolygiadau PDG wedi adnabod yn gyson yr angen i 
ail-asesu sefyllfa’r teulu er mwyn dileu Gorchmynion Gofal. Cyflwynwyd sylwadau nad yw 
lleoliadau i gynnal adolygiadau PDG o’r fath ar gael bob amser. Dylid cyflwyno gwybodaeth 
i’r Panel ynglŷn ag a oes angen mwy o adnoddau i alluogi gweithredu trefn fwy effeithiol 
ac i adnabod lleoliad mwy addas ar gyfer cynnal adolygiadau PDG yn y dyfodol. 

CYTUNWYD i dderbyn adroddiad y SAA a’r argymhellion fel y nodwyd uchod. 
 
GWEITHREDU : Y SAA i gynnwys yr argymhellion y nodwyd uchod yn adroddiad Ch4 i’r 
cyfarfod nesaf. 

 

6 ADRODDIADAU GWASANAETH 
 
6.1  Cyflwynwyd, er ystyriaeth gan y Panel, adroddiad y Rheolwr Tîm Lleoli Plant. 
 

Ystyriodd y Panel yr adroddiad a nodwyd y canlynol :- 
 

 Nododd y Panel bod cadw gofalwyr maeth yn parhau i fod yn uchel ar agenda’r gwasanaeth 
maethu a bod y Swyddog Recriwtio a Marchnata yn chwarae rôl allweddol yn hynny. 
Gofynnwyd faint o rieni maeth a gollwyd yn ystod y flwyddyn a faint o ofalwyr maeth sydd 
wedi symud oddi wrth yr awdurdod lleol i’r sector preifat? Dywedodd y Rheolwr Tîm Lleoli 
Plant nad oedd hi’n ymwybodol bod unrhyw ofalwyr maeth wedi symud i’r sector preifat yn 
ystod y flwyddyn ddiwethaf; nododd y byddai’n paratoi adroddiad ar gyfer y cyfarfod nesaf 
mewn perthynas â nifer y rhieni maeth a gollwyd ynghyd â manylion am y gwahanol 
amgylchiadau pam eu bod wedi rhoi’r gorau i fod yn rhieni maeth; 

 Gofynnodd y Panel am eglurhad ynglŷn ag a yw rhieni maeth yn ystyried eu bod yn derbyn 
cefnogaeth ddigonol gan yr awdurdod lleol. Dywedodd Cadeirydd Cymdeithas Gofalwyr 
Maeth Ynys Môn y gallai rhai teuluoedd gael profiad o ddelio â phlant/pobl ifanc mwy heriol 
ac efallai bod y teuluoedd hynny angen mwy o gefnogaeth gan yr awdurdod. 

 Gofynnodd y Panel a oedd gan y Swyddog Adolygu Annibynnol rôl i fonitro pam mae teulu 
maethu yn rhoi’r gorau i fod yn ofalwyr maeth. Awgrymwyd hefyd y dylai’r Panel Maethu 
dderbyn mwy o hyfforddiant ar sail reolaidd pan fyddant yn ystyried recriwtio 
rheolwyr maeth. 

 Nododd y Panel fod capasiti’r Tîm Lleoli Plant wedi bod o dan bwysau yn ystod Ch2 gan fod 
tri aelod o’r tîm yn absennol oherwydd salwch tymor hir. Mae’r tri Gweithiwr Cymdeithasol 
arall wedi bod yn rhannu llwyth gwaith yr aelodau staff sy’n absennol ac yn ymateb i 
atgyfeiriadau gan swyddogion dyletswydd ac argyfyngau. Erbyn diwedd chwarter 3 mae’r tri 
aelod staff oedd ar absenoldeb salwch tymor hir wedi dychwelyd o dan gynlluniau 
dychwelyd yn raddol a dychwelyd i’r gwaith. 
 

CYTUNWYD i dderbyn a nodi’r adroddiad. 
 
GWEITHREDU : Rheolwr y Tîm Lleoli Plant i roi manylion i’r Panel Rhiantu Corfforaethol 
am nifer y rhieni maeth sydd wedi rhoi’r gorau i fod yn rhieni maeth fel y nodwyd uchod. 
 

6.2  Rhoes y Nyrs PDG adroddiad llafar i’r Panel mewn perthynas â materion iechyd a nodwyd y 
wybodaeth. 

 
DIM GWEITHREDU PELLACH YN CODI 

 
6.3  Cyflwynwyd adroddiad y Swyddog Addysg PDG er ystyriaeth gan y Panel. 
 

Nododd y Panel y dylid monitro cyrhaeddiad addysgol plant sy’n derbyn gofal. Mae angen 
edrych ar eu cyraeddiadau amcanol mewn TGAU, Lefel Ac a’u potensial o ran ennill llefydd 
mewn Prifysgol neu addysg bellach, ac mae angen i adrannau’r awdurdod weithio’n agosach a’i 
gilydd. 
 
CYTUNWYD i dderbyn ac i nodi’r adroddiad. 
 
DIM GWEITHREDU PELLACH YN CODI. 
  

6.4  Cyflwynwyd adroddiad y Rheolwr Tîm PDG er ystyriaeth gan y Panel. 
 

Ystyriodd y Panel yr adroddiad a nodwyd y canlynol :- 

 Mae’r Tîm PDG wedi profi cyfnod o sefydlogrwydd gydag aelodau staff yn sefydlog. Mae 
tueddiad o hyd i ddibynnu ar Weithwyr Cymdeithasol asiantaeth, fodd bynnag mae dau 
aelod o staff wedi dychwelyd o gyfnod mamolaeth yn ddiweddar; 

 Nodwyd cynllun y Tîm PDG ar gyfer y dyfodol, o dan rif 8 yn yr adroddiad. 
 

CYTUNWYD i dderbyn yr adroddiad ynghyd â’r cynllun ar gyfer y Tîm PDG fel y nodwyd 
uchod. 
 
DIM GWEITHREDU PELLACH YN CODI 
 

7 Y FFRAMWAITH MAETHU CENEDLAETHOL : RHIANTU CORFFORAETHOL  
 
Nodwyd y cynhelir y Gynhadledd Rhiantu Corfforaethol Genedlaethol yn Wrecsam ar 28 Mawrth 
2017. 
 

8 CYFARFODYDD Y PANEL AR GYFER 2017/18 
 
Nodwyd y cynhelir cyfarfodydd nesaf y Panel fel a ganlyn :- 
 
Dydd Llun, 10 Gorffennaf 2017, am 2.00 p.m. 
 
Dydd Llun, 11 Medi 2017, am 2.00 p.m. 
 
Dydd Llun, 11 Rhagfyr 2017, am 2.00 p.m. 
 
Dydd Llun, 19 Mawrth 2017, am 2.00 p.m. 
 
 
 
 
 
 
 Daeth y cyfarfod i ben am 4.05 pm 

 
 DR CAROLINE TURNER 
 YN Y GADAIR 


